Skyfie 1

1 Kon 17: 8-24
8 Toe het die woord van die Here weer tot Elia gekom en gesê: 9 “Gaan na Sarfat toe by Sidon en gaan bly daar. Ek het ’n weduwee daar opdrag gegee om vir jou te sorg.”

10 Hy gaan toe na Sarfat toe, en toe hy by die poort van die stad kom, was daar ’n weduwee net besig om houtjies op te tel. Hy vra haar toe: “Gee my asseblief ’n bekertjie water om te drink.”

11 Terwyl sy dit gaan haal, roep hy agter haar aan: “Bring vir my asseblief ’n stukkie brood saam.”

12 Toe sê sy: “So seker as die Here u God leef, ek het nie meer brood nie, net ’n handvol meel in die kruik en ’n bietjie olie in die erdekan. Ek maak nou maar ’n paar houtjies bymekaar en dan gaan ek vir my en my seuntjie iets klaarmaak om te eet. Daarna moet ons maar doodgaan.”

13 Elia sê toe vir haar: “Moenie bekommerd wees nie. Gaan maak dit klaar net soos jy gesê het, maar maak eers vir my ’n roosterkoek en bring dit hier, daarna kan jy vir jou en jou seuntjie sorg. 14 So sê die Here die God van Israel: Die meel in die kruik sal nie opraak nie, en die olie in die kan sal nie minder word nie, totdat die Here laat reën het op die land.”

15 Sy gaan maak toe soos Elia gevra het. Van toe af het hulle genoeg gehad om te eet, hy en sy en haar gesin. 16 Die meel in die kruik het nie opgeraak nie, en die olie in die kan het nie minder geword nie, soos die Here deur Elia beloof het.

17 In dié tyd het die vrou, die eienares van die huis, se seuntjie siek geword. Hy het al hoe sieker geword totdat hy die laaste asem uitgeblaas het. 18 Toe sê sy vir Elia: “Kyk wat het u my aangedoen, man van God! Het u na my toe gekom om my sonde aan die lig te bring en my seuntjie daarom te laat doodgaan?”

19 Hy sê vir haar: “Gee jou kind hier,” en hy tel hom van haar skoot af op. Toe dra hy hom na die bo-kamer toe waar hy tuis gegaan het en lê hom op die bed neer 20 en bid tot die Here: “Here my God, wil U nou oor hierdie weduwee by wie ek bly, ’n ramp bring deur haar kind te laat sterf?”

21 Toe gaan lê hy drie maal bo-oor die kind en smeek die Here: “Here my God, laat die lewe tog terugkom in die kind.”

22 Die Here het Elia se gebed verhoor: die lewe het teruggekom, die kind het gelewe. 23 Toe bring Elia die kind van die bo-kamer af ondertoe en gee hom vir sy ma en sê: “Kyk! Jou seuntjie leef!”

24 Die vrou sê toe vir Elia: “Nou weet ek dat u ’n man van God is, en dat wat die Here deur u sê, die waarheid is.”

Skyfie 2
1. Ingenooi deur God

Ons raak bewus van ons diepste behoeftes, vrae en vrese en gee ons oor aan God
Skyfie 3

’n Dosent aan een van ons universiteite, vertel die ware verhaal van toe sy ’n klein dogtertjie was.  Tydens die IIWO het hulle as gesin soms vir dae aaneen in die kelder van hulle huis weggekruip.  Daar was soveel gevare, maar hulle was veral bang vir die soldate wat van hulle eie volksgenote misbruik en doodgeskiet het.  Welwetende van die feit dat hulle kosvoorraad baie beperk was en dat daar min moontlikhede was op die aanvul van die voorrade, het haar pa ’n lang groot salami voor die ventilasie-opening van die kelder gehang.  Die hele gesin was die dood voor die oë gesweer as hulle dit sou waag om aan die salami te raak.  

Aan die begin kon hulle glad nie verstaan hoekom hulle dit nie mag eet nie, maar soos die oorlog voortgeduur het en hulle kosvoorraad al minder en minder geraak het, was die salami vir hulle die simbool dat hulle nooit van die honger sou omkom nie.  

Ons begin die verhaal van die weduwee van Sarfat lees, waar sy besig is om houtjies bymekaar te maak om haar laaste ‘salami’ mee gaar te maak.  Dit is op hierdie punt dat God van haar vra om Hom te vertrou.

Skyfie 4

(Verduideliking van agtergrond)

Will Willimon vertel van ’n keer toe hy sy vierjarige seun na die plaaslike YMCA vir swemlesse geneem het. Hy was maar skepties hieroor. Hy het gewonder wat ’n 4 jarige van swem kan leer. Tot sy verbasing het sy seun se afrigter gesê:  “Ek wens ek kon hom vroeër gekry het.  Dis baie makliker om jonger kinders te leer om te swem.” 

“Jonger kinders?” het Willimon in ongeloof gevra. 

Haar antwoord was as volg: “Oh, we like to get them before they can walk. Don't forget, a baby is in water for nine months before it is born. Also, babies are still very trusting and will allow you to do more with them.”  (Ons hou daarvan om kinders te leer swem, nog voordat hulle leer loop.  Moenie vergeet dat ’n babatjie vir 9 maande in water is, voordat hul gebore word nie.  Babatjies sal jou boonop makliker vertrou en jou toelaat om meer met hulle te doen.)

 

Dis waar, iewers langs die pad verloor ons daardie kinderlike vermoë om te vertrou - om ons sorge net op God te werp (1 Petrus 5:7).   

Skyfie 5
2. Ingaan in God se tyd

Ons betree God se wêreld en gaan in God se vrede in

Skyfie 6

Familie-oomblik
Wys vir die kinders ’n rekenaardrukker se ink cartridge[1].  Vra vir hulle of hulle weet wat dit is.  Sê dan vir hulle dat dit verskriklik belangrik is vir die drukker om te werk.  Die drukker sal nie sonder ink werk nie.  Dit moet so ’n kissie hê.  

Wat maak ’n mens as die ink-kissie leeg is?  Jy koop ’n nuwe een.  (Jy kan van daardie goed gaan koop om dit te hervul, maar dit werk nie so goed nie).  So, jy moet iemand kry wat so ’n ink-kissie verkoop.  

Sê dan iets soos:  “Myne het onlangs opgeraak en ek moes verskeie handelaars skakel om te hoor teen watter prys hulle dit verkoop.  Baie winkels het vir my gesê hulle verkoop ink-kissies, maar nie die spesifieke een wat ek soek nie.  So, dit help nie ek vra hulle om een vir my te laat aflewer nie – hulle het nie een nie.  Ander weer het gehad, maar hulle het nou net die laaste een uitverkoop, hulle het natuurlik weer bestel, maar die nuwe voorraad is nog nie by hulle afgelewer nie, dus kan hulle ook nie vir my een stuur nie. ’n Ander winkel het weer vir my gesê hulle verkoop net die kissies in grootmaat.  As ek een wil hê, moet ek ten minste 10 bokse vol koop – genoeg ink om my te hou tot die einde van die volgende eeu.  Ek wil nie dit doen nie – so, ek het hulle nie gevra nie.

Daar was ’n klomp mense met wie ek gepraat het wat nie vir my presies kon gee wat ek gesoek het nie.  Ek wou een of twee kissies hê teen ’n redelike prys.  Ek het uiteindelik een opgespoor.  Eintlik was dit makliker as wat julle dink.  Hierdie mense het dit in voorraad, hulle kan dit onmiddellik stuur.  Hulle prys was die laagste van almal en ek hoef net die hoeveelheid te vat wat ek wil hê.  Dit help nie ek probeer sukkel met die ander winkels nie.  Hierdie maatskappy kan my dadelik en op die regte manier help – die ander kan nie.

Dit is presies dieselfde wanneer ons die Here iets in gebed vra.  Ons vra Hom, want ons weet Hy kan vir ons presies gee wat ons nodig het.  Hy het die krag om ons te gee wat ons nodig het.  Hy verhoor ons gebede omdat Hy in staat is om ons gebede te verhoor.  Onthou dat Hy somtyds ‘nee’ sê,  somtyds ‘ja’ en ander kere ‘Wag eers ‘n bietjie’ - maar Hy verhoor altyd jou gebede.

In die gedeelte wat ons nou gaan saamlees en waaroor ons saam gaan gesels, lees ons hoe Elia tot God bid – omdat hy weet God kan gebede verhoor. 


[1] Ek dink die naaste korrekte Afrikaanse woord is ’n ink-kissie – maar almal sal dit ken as die cartridge.  
Skyfie7
3. Luister na God se Woord

Ons luister dieper na die Woord en ontmoet God
Skyfie 8
Elia, God se weerprofeet
 
Agtergrond: Die Elia-siklus begin in 1 Kon 17.  Elia verskyn uit die niet as God se weerprofeet.  Hy kom van Tisbet, in Gilead, van die rand van die woestyn af.  Elia was van ’n nederige afkoms, iemand anders se bywoner (1 Kon 17:1).  Ondanks sy nederige status het hy nie gehuiwer om God se weervoorspelling aan koning Agab te gee nie.  God se reënvalverslag was kort gewees – daar sal nie reën of dou vir die volgende paar jaar wees nie (vers 1).  "Hier volg die plekke wat meer as 1mm reën in die afgelope 1000 dae ontvang het... zip, niemand nie."  Die weervoorspelling was niks anders as ’n oorlogsverklaring teen Baäl nie, want as vrugbaarheidsgod het die Filistyne geglo dat hy in reën en dou teenwoordig was.  Nou sê Elia Baäl sal soos mis voor die son verdwyn.
 
Elia is die modelprofeet van die Ou Testament.  Later op die berg van verheerliking saam met Jesus, verteenwoordig hy die Profete saam met Moses (wat op sy beurt die wet verteenwoordig - Markus 9:4).  Sy naam beteken "My God is die Here".
 
Nadat Elia God se weervoorspelling aan Agab gegee het, het die Here hom beveel om na die Kritspruit te gaan waar God in dié onherbergsame wêreld gesorg het deur kraaie (soos vir die volk in die woestyn - Eks 16).  Uiteindelik het die spruit egter ook opgedroog vanweë die droogte.
 
Vers 8-16 - Dan stuur die Here hom na Sarfat wat in die hartland van die Baälverering geleë was.  Dit was in Fenisië geleë, digby Sidon waar Isebel se pa koning was.  Hier loop hy ’n heidense weduwee raak (die mees kwesbaarste mense in die antieke wêreld) wat hom met water kon help wanneer hy dit versoek, maar nie met brood nie omdat haar kosvoorraad totaal uitgeput was.  Sy het slegs genoeg meel en olie vir ’n laaste maaltyd saam met haar seuntjie gehad (vers 12).  Haar situasie was kritiek.  Sy en haar seun het die dood in die gesig gestaar.
 

Hierop antwoord Elia haar dat as sy vir hom sorg, God tot aan die einde van die droogte vir háár en haar kind sou sorg.  Die groot wonder van die verhaal is dat sy Elia geglo en vir God vertrou het.  Deur dit te doen het die weduwee die Here se trou ervaar.  Soos God op 'n vreemde wyse deur onrein kraaie vir Elia in die wildernis gesorg het, sorg Hy vir hom deur ’n heidense randfiguur in Sarfat.  God se mag strek dus verder as om net iets soos reën te weerhou.  Hy kan ook voorsien in onmoontlike plekke.  In die hart van die wildernis en in die middel van Baäl se land.  Niks en niemand kan God se krag keer nie.
 
Vers 17–24 - Dan gebeur die onverstaanbare.  Die seuntjie raak siek en sterf.  Die vrou beskuldig vir Elia dat dit sy skuld was (vers 18).  Sy word naamlik gestraf oor haar sondes.   Dié ongeregverdigde korrelering van sonde met straf sal in die NT nog voortleef (vgl. Joh 9:3).  Hierop neem Elia die kind na die bo-kamer waar Hy God eerlik – amper verwytend – uitdaag om die kind weer te laat lewe.  Hy strek hom dan drie maal oor die kind uit (vers 21).  Die handeling kom ook by Elisa (2 Kon 4:34–35) en Paulus voor (Hand 20:10).  Dis nie ’n magiese handeling nie, maar ’n gebedshouding deurdat Elia terselfdertyd bid: … laat die lewe tog terugkom in die kind.  Die opwekking van die kind lei tot die geloofsverklaring deur die vrou.  Sy erken vir Elia as ’n profeet van God en dat sy boodskap waar is.
Skyfie 9
4. Luister na mekaar

God maak ons ’n luisterende gemeenskap en praat ook deur ander mense met ons

Skyfie 10

Dink ’n bietjie terug oor jou lewe.  Was daar al tye wat jy gevoel het “Daar is nou geen uitkoms nie.  Ek gebruik nou my laaste kragte”?  Het jy al op so ’n punt ervaar dat die Here jou juis op so ’n moment vra om Hom te vertrou?  

Skyfie 11

Vertel mekaar van ’n moment toe dit juis vreemdelinge was wat jou uit ’n verknorsing gered het.  Ons word geleer dat ons nie vreemdelinge kan vertrou nie – die media en statistieke bevestig dit - maar God gebruik in Elia se lewe die onheilige kraaie en die heidense weduwee van Sarfat.  Wat is die implikasie daarvan vir ons?  Kan dit wees dat God van ons vra om teenoor vreemdelinge in liefde op te tree?
Skyfie 12
5. Luister na ander en die tye

Ons stel onsself oop om God van onverwagse kante af te hoor
Skyfie 13

6. Luister weer na God se Woord

Ons fokus op die Gees se beweging in ons hart en gedagtes

Skyfie 14

Kan jy God vertrou?
Die weduwee het daardie kinderlike vermoë om te vertrou, verloor. Elia het weer vir haar hoop gegee en vir haar geleer om God te vertrou. Hy belowe vir haar dat die meel en die olie nie ’n einde sal ken totdat die Here reën gestuur het nie. (1 Konings 17:14). 

Wat sit agter hierdie woorde van Elia? 

Elia is in ’n magstryd gewikkel met Agab, koning van Israel, oor Wie God is. Agab glo dat Baal die reën en lewe op aarde gee, terwyl Elia glo dat God dit doen.  Elia maak ’n dapper stelling in vers 1 (lees dit)  wat oorloop van vertroue in God. 

Skyfie 15
God bring deur Elia weer hoop

Dis die tipe woorde wat jou in groot moeilikheid kan bring, veral omdat Agab maar ’n humeur gehad het. God stuur vir Elia op die pad en sorg vir hom deur kraaie wat ’n Mr Delivery diens lewer - brood en vleis word by Elia afgelaai!  Daar by die Kritspruit kry Elia ’n verdere opdrag van God – hy moet gaan na ’n weduwee van Sarfat wat hom verder sal versorg!

By Sarfat se poorte sien hy die weduwee - nie ’n opbeurende gesig nie - sy is besig om houtjies op te tel. Elia vra die weduwee vir iets om te drink en te eet, maar sy is aan die einde van haar hoop en haar reaksie is sonder hoop - lees vers 12.  Elia steur hom nie veel aan hierdie donker praatjies nie! Hy gee haar sy hoop gevulde antwoord - vers 13, 14. 
Skyfie 16
Geloof vra dat jy jou moue moet oprol
Die weduwee van Sarfat het ’n hemelse geskenk ontvang. Maar hierdie geskenk vra iets van haar - ’n reaksie. Sy moet God vertrou en die bakwerk doen wat die olie en meel in roosterkoeke verander. God gee die meel, ons doen die bakwerk - met die hulp van die Gees, natuurlik. Maar dis ’n kwessie van vertroue!  Moenie geloof sien as plaasvervanger om nie te wil werk nie - geloof is nie luiheid en laksheid nie - geloof vra dat jy jou moue moet oprol.

Skyfie 17
God gee nie noodwendig wat ons wil hê nie, maar beslis wat Hy weet ons nodig het

Tweedens, God se wonderlike geskenke-voorsienigheid mag hou solank as wat die behoefte daar is. In ons storie is die aanbod net geldig totdat dit weer reën. God belowe nie om vir ons te gee wat ons wil hê nie, maar net wat ons nodig het.  Hy onderhou ons in ’n tye van droogte. 
Skyfie 18

Uiteindelik, moet ons besef wanneer ons deur God aangeraak is, is ons nooit weer dieselfde nie. 

Soos iemand gesê het: “She’s a winner because she acts on the word of God, because she turns her gift into something good, and because she accepts that God will sustain her instead of spoil her.”  Haar vertroue is vir ons ’n geloofsvoorbeeld - selfs Jesus noem haar in Lukas 4:25-26. 

Skyfie 19
“Maar dit is God se hand en my mond.”
Daar is ’n storie oor hoe George Mueller sy kinderhuise uitsluitlik met gebed bestuur het.  Mueller het nooit vir iemand direk gevra vir ’n bydrae nie. Hy het net met God oor sy omstandighede gepraat. Iemand het teenoor hom opgemerk: “Dit lyk soos ’n hand tot mond leefstyl.”  “Ja, dit is.” het Mueller geantwoord: “Maar dit is God se hand en my mond.” 
Skyfie 20
7. Fokus op wat God nou doen

Ons fokus op wat God nou doen en waarheen God ons lewe rig

Skyfie 21 - 22

F30  “U is in beheer”

Teks en Musiek:
Wian Vos

© 1998  Brettian Productions

(opgeneem op CD “Learn to Discern” en op Flam Vol II  Roeping:Lof)

Refrein:  

U is in beheer, wonderbare Heer;

U wat steeds getrou, u skepping onderhou.

U is in beheer, wonderbare Heer;

U wat alles vorm tot u eer!

1.    Die oggendson vertoon u heerlikheid -

die sterre in die aand, u majesteit.

As ek om my kyk kan ek meer van U begryp

en ek weet opnuut U is ‘n werklikheid.

Refrein:  

2.    Net U alleen laat val die vroeë reën

   en U alleen gee lewe deur U Seun  
As ek om my kyk kan ek meer van U begryp

en ek weet opnuut U is ’n werklikheid.

Refrein:  

Skyfie 23
F32  U Is My Krag En My Beskerming  

(RUBRIEK:  Kontemporêr /Nuwe Gemeentesang – Verwondering / Geloof en Vertroue)

Teks en Musiek:
Mariëtte Labuschagne

© 1995  MAR Gospel Music Publishers

(Psalm 28:7)  Opgeneem op Roeping: Lof  Flam Vol.II
U is my krag en my beskerming.

By U kan ek skuil in my nood.

U dra my, U versterk my.

U troos my, U omhels my.

U liefde is groot.

Dankie, my Heer.

Skyfie 24
8. Antwoord met jou lewe

Ons besluit op ’n gepaste reaksie op wat God gegee/ gedoen/ gesê het

Skyfie 25

In een van Louis L’amour se cowboyboeke is hierdie bekende storie:

’n Brief is aan ’n bakpoeier bakkie met ’n stuk bloudraad aan die handvatsel van ’n outydse waterpomp vasgemaak. Die put was die enigste hoop op drinkwater vir dorstige trekkers op ’n lang en min gebruikte roete oor die onherbergsame Armagossa-woestyn.  Op die briefie het gestaan: “Hierdie pomp is in ’n 100% werkende toestand.  Ek het ’n nuwe suig wasser daarin gesit en dit behoort vir ten minste vyf jaar vanaf vandag, 16 Junie 1862, te hou.  Maar die wasser droog uit en die pomp moet gevoer word.  Onder die wit rots daar eenkant, het ek ’n bottel water begrawe, in die koelte met die prop na bo. Daar is genoeg water om die pomp te voer, maar nie genoeg as daarvan gedrink word nie. Gooi ’n ¼ van die water op die wasser en laat dit week. Gooi die res geleidelik in die pomp en pomp dan vir die vale.  Jy sal water kry.  Die put het nog nooit opgedroog nie!  Glo dit net.  As jy genoeg gedrink het en jou waterbottels gevul het, maak weer die bottel vol en plaas dit terug waar jy dit gekry het vir die volgende reisiger wat hier mag verbykom . 

 

Geteken  

Desert Pete.

N.S. “Moet nou nie eers die bottel water gaan staan en opdrink nie. Voer eers die pomp en jy sal soveel water kry as wat jy nodig het.”

Wat ’n mens doen as jy halfdood van die dors op hierdie briefie afkom, sal ons baie sê van ons geloof...
